
Jabi Urrutia - tabernako zerbitzaria 

«Lana lana da, eta keak beste gauza askok egiten duten neurri berean egiten du kalte» 


i. Bilbao - BILBO 

Tabakoaren lege berriak tabernako zerbitzariei eragingo die zuzen-zuzenean. Langile direlako batetik, eta tabakoaren kea euren lantokiko osagarri ohikoenetako bat izaten dutelako. Ondo daki hori Jabi Urrutiak. Urkia tabernan egiten du behar, Bilboko Zazpikaleetan. Debekuaren gaineko albiste izan badu ere, horrela ez duela oraingoz bere lanean izan nabarmendu du. «Eta izango ere ez». 

Zuk zeuk erretzen duzu? 

Tarteka-marteka oso gutxi bada ere, bai. Erretzailea naiz. 

Barra atzean lanean zaudela enbarazu egiten dizu bezeroen zigarroek eragindako keak? 

Normalean ez. Gertatzen da noski, ostirala edo larunbatetan, taberna bete-beteta egoten dela, batez ere gauez, eta orduan kea nabaritzen da. Baina bestela ez da gehiegi antzematen. 

Gobernuak tabakoaren inguruko arautegi zorrotza onartuko du laster, hainbat lekutan erretzea debekatuz. Zer deritzozu debekuari? 

Egia esan behar badut, iruditzen zait Bilbon, eta hemen bereziki, Zazpikaleetan, oso zaila izango zaiela agintariei halako debeku neurriak betearaztea. Poteoan ibiltzen den jendea ohituegi dago tabernetan erretzen eta erretzen ez dutenak ere, agian ez dute gustuko izango baina ez dira kexu. Horregatik ez dut uste debeku neurriok eraginik izango dutenik gurean. 
Barra atzean zauden aldetik ez duzu uste keak kalte egiten dionik zure osasunari? 

Bai egia da diozun hori. Taberna barruan bi edo lagun batzen direnean zigarroarekin nabaritzen da 40 metro koadroko txokoan, jakina. Osasunari kalte egiten dio horrek, badakit; baina autoek eta beste hamaika gauzek kalte egiten dioten neurri berean. Eta lana, lana da. 

Ehun metro koadrotik beherako tabernetan ugazabak izango du berean erretzerik izango den edo ez erabakitzeko ahalmena. Langile zaren aldetik bidezkoa iruditzen zaizu hori? 

(...) Isilune luze baten ostean: Ez dakit zer erantzun galdera horri. 

Tabernan ugazabarekin gaia aipatu izan duzue? 

Ez, oraindik ez. Eta ez dut uste gurean debekatzeko erabakia hartuko denik. Badiotsut, jendeak erretzeko ohitura dauka eta kontra inork ez du ezer esaten. Orain arte behintzat, ez. Eta Zazpikaleetako taberna gehientsuenak ezagun ditut eta ez dut uste tabakoa inon galaraziko denik. 

Uste duzu auzoko tabernetan lekuren bat egokitu ahal izango dela erretzaileentzako? 

Auzoan ditugun bezalako tabernetan ez dut uste. Eta Euskal Herriko herri gehienetan berdin gertatzen da, txikiegiak dira barruan lekuak bereizten hasteko. Besterik da kafetegi handietan edo dantzalekuetan, horietan beharbada bai. Hemen, ez. 

